
საქართველოს შრომის, ჯანმრთელობისა და სოციალური დაცვის 
მინისტრის ბრძანება №92/ნ
2003 წლის 14 აპრილი 
ქ. თბილისი
უმცროსი ექიმის სახელმწიფო სასერტიფიკაციო გამოცდაზე დაშვების წესის შესახებ
„საექიმო საქმიანობის შესახებ” საქართველოს კანონის მე-100 მუხლის შესაბამისად, ვბრძანებ:
1. დამტკიცდეს უმცროსი ექიმის სახელმწიფო სასერტიფიკაციო გამოცდაზე დაშვების თანდართული წესი. 
2. ეს ბრძანება ამოქმედდეს გამოქვეყნებისთანავე და მოქმედებს 2006 წლის 1 იანვრამდე.

ა. გამყრელიძე
უმცროსი ექიმის სახელმწიფო სასერტიფიკაციო გამოცდაზე დაშვების წესი

მუხლი 1. უმცროსი ექიმის თანამდებობის დაკავება
1. უმცროსი ექიმის თანამდებობაზე პირი შეიძლება მიღებული იქნეს ნებისმიერ ლიცენზირებულ სამედიცინო დაწესებულებაში დაწესებულების ადმინისტრაციის გადაწყვეტილებით.
2. უმცროსი ექიმის თანამდებობა შეიძლება დაიკავოს უმაღლესი სამედიცინო სასწავლებლის კურსდამთავრებულმა, დიპლომის მქონე პირმა, რომელსაც არა აქვს სახელმწიფო სერტიფიკატი.
3. უმცროსი ექიმის შრომითი უფლება-მოვალეობები განისაზღვრება შრომითი ხელშეკრულებით (კონტრაქტით).
4. უმცროსი ექიმი ექიმის ფუნქციას ასრულებს დამოუკიდებელი საექიმო საქმიანობის უფლების მქონე პირის ზედამხედველობით და პასუხისმგებლობით. უმცროს ექიმს უფლება აქვს დამოუკიდებლად აღმოუჩინოს დახმარება პაციენტს მხოლოდ იმ შემთხვევაში, როდესაც მას აღენიშნება სიცოცხლისათვის საშიში მდგომარეობა ან ესაჭიროება გადაუდებელი სამედიცინო მომსახურება და შეუძლებელია დამოუკიდებელი საექიმო საქმიანობის უფლების მქონე პირის დროულად მოძებნა.
5. უმცროსი ექიმი, პროფესიული ცოდნისა და უნარ-ჩვევების იმ ნაწილის შესაძენად, რომლის ათვისებაც არ არის შესაძლებელი მოცემულ სამედიცინო დაწესებულებაში, მისი სურვილისამებრ, შეიძლება გაიგზავნოს სხვა დაწესებულებაში ან იმავე დაწესებულების სხვა განყოფილებაში ძირითადი დაწესებულების ხელმძღვანელის მიმართვით. დროებით სამუშაო ადგილზე ყოფნისას უცმროსი ექიმი თავის საქმიანობას წარმართავს დამოუკიდებელი საექიმო საქმიანობის უფლების მქონე პირის მითითებით და პასუხისმგებლობით.
6. ამ მუხლის მე-5 პუნქტით გათვალისწინებული ურთიერთობები სამედიცინო დაწესებულებებს შორის რეგულირდება ურთიერთშეთანხმების საფუძველზე.

მუხლი 2. უმცროსი ექიმის სახელმწიფო სასერტიფიკაციო გამოცდაზე დაშვება
1. უმცროსი ექიმი სახელმწიფო სასერტიფიკაციო გამოცდაზე დაიშვება სახელმწიფო სერტიფიკატის მიმნიჭებელი საბჭოს გადაწყვეტილებით.

2. სახელმწიფო სასერტიფიკაციო გამოცდაზე გასვლის უფლების მოსაპოვებლად უმცროსმა ექიმმა სახელმწიფო სერტიფიკატის მიმნიჭებელ საბჭოს უნდა წარუდგინოს: 

ა) მაძიებლის განცხადება;

ბ) განათლების დამადასტურებელი საბუთის (დიპლომი) ასლი;

გ) ამონაწერი შრომის წიგნაკიდან (საჭიროების შემთხვევაში _ შეთავსებით მუშაობის დამადასტურებელი საბუთი);

დ) დიპლომისშემდგომი და უწყვეტი სამედიცინო განათლების საბჭოს დასკვნა უმცროსი ექიმის მიერ სათანადო სპეციალობაში შესრულებული სამუშაოს შესაბამისობის შესახებ დიპლომისშემდგომი პროფესიული მზადების (რეზიდენტურის) აკრედიტებულ პროგრამასთან და მის ხანგრძლივობასთან.

3. დიპლომისშემდგომი და უწყვეტი სამედიცინო განათლების საბჭო დასკვნას უმცროსი ექიმის მიერ სათანადო სპეციალობაში შესრულებული სამუშაოს შესაბამისობის შესახებ დიპლომისშემდგომი პროფესიული მზადების (რეზიდენტურის) აკრედიტებულ პროგრამასთან და მის ხანგრძლივობასთან გასცემს შემდეგი დოკუმენტების ექსპერტიზის საფუძველზე:

ა) ბრძანების ასლი და ცნობა სამუშაო ადგილიდან, რომელიც დაადასტურებს, რომ დაწესებულების და/ან განყოფილების პროფილი შეესაბამება მოცემულ სპეციალობას, აგრეთვე შესაბამის საექიმო სპეციალობაში უმცროსი ექიმის მუშაობის ხანგრძლივობა არ არის ნაკლები ამ სპეციალობაში რეზიდენტურის კურსის ხანგრძლივობაზე;

ბ) იმ სამედიცინო დაწესებულებების ლიცენზიის ასლი ექიმთა დიპლომის- შემდგომი მომზადების უფლების შესახებ, რომელშიც უმცროსმა ექიმმა შეიძინა რეზიდენტურის პროგრამით გათვალისწინებული ცოდნა და უნარ-ჩვევები;

გ) დაწესებულებაში, სადაც უმცროსი ექიმი მუშაობდა, უმცროსი ექიმის ხელმძღვანელის დანიშვნის ბრძანების ასლი;

დ) დაწესებულების ხელმძღვანელის მიერ დამოწმებული ცნობა, რომელშიც მითითებული იქნება უმცროს ექიმების და/ან რეზიდენტების რაოდენობა, რომელთა ხელმძღვანელობა დავალებული ჰქონდა განცხადების წარმომდგენი უმცროსი ექიმის ხელმძღვანელს;

ე) შესრულებული სამუშაოს აღწერილობა ამ სპეციალობაში დამტკიცებული რეზიდენტურის პროგრამის ფორმატის შესაბამისად, რომელიც დაფიქსირებულია მოცემულ სპეციალობაში რეზიდენტებისთვის შემუშავებულ ჟურნალში, დამოწმებული უმცროსი ექიმის ზედამხედველი ექიმის (ექიმების) და სამედიცინო დაწესებულების ხელმძღვანელის (ხელმძღვანელების) მიერ; ამასთან, თუ უმცროსი ექიმი გარკვეული ჩვევების შესაძენად გაგზავნილი იყო სხვა დაწესებულებაში, ამ დაწესებულებაში ყოფნისას შესრულებული სამუშაო აგრეთვე დაფიქსირებული უნდა იყოს ზემოთ მოხსენიებულ ჟურნალში და დამოწმებული უნდა იქნეს მოცემულ დაწესებულებაში უმცროსი ექიმის საქმიანობაზე პასუხისმგებელი პირის და დაწესებულების ხელმძღვანელის მიერ.


მუხლი 3. სახელმწიფო სერტიფიკატის მიმნიჭებელი საბჭოს მიერ გადაწყვეტილების მიღების ვადა
სასერტიფიკაციო საბჭო ვალდებულია მიიღოს გადაწყვეტილება გამოცდაზე დაშვების ან არდაშვების შესახებ 30 დღის ვადაში და გადაწყვეტილების მიღებიდან 5 დღის ვადაში გასცეს შესაბამისი ცნობა. 


მუხლი 4. სახელმწიფო სერტიფიკატის მიმნიჭებელი საბჭოს გადაწყვეტილების გასაჩივრება
სასერტიფიკაციო საბჭოს გადაწყვეტილება შეიძლება გასაჩივრდეს კანონმდებლობით დადგენილი წესით.

